
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за спортот („Службен весник на Република Македонија“ бр.29/02, 66/2004,  81/2008, 18/11, 51/11 и 64/12) се уредуваат условите и начинот на вршењето на дејноста спорт заради остварување на јавниот интерес во спортот во надлежност на Република Македонија, општините, општините во градот Скопје и градот Скопје, стопанисувањето со објектите за спорт во сопственост на Република Македонија општините, општините во градот Скопје и градот Скопје, како и други прашања од значење на спортот.

Со одредбите од Главата  VII “Објекти за спорт“ од Законот за спортот се утврдува што се тоа објекти за спорт, кои стандарди, технички нормативи, урбанистички и други пропишани услови се применуваат при проектирањето и изградбата на објектите за спорт. Со членовите 63, 64, 66 и 67 од Законот за спортот („Службен весник на Република Македонија“ бр.29/02, 66/2004,  81/2008, 18/11, 51/11 и 64/12), се пропишува, стопанисувањето со објектите за спорт во сопственост на Република Македонија да го врши Јавното претпријатие за стопанисување со објекти за спорт во сопственост на Република Македонија. средствата за работењето и развојот на јавното претпријатие се обезбедуваат од приходите кои ги остварува претпријатието со сопственото работење, од кредитните средства и од други извори во согласност на закон. 
Со Информацијата за пренесување на правото за стопанисување со објектите за спорт на единиците на локалната самоуправа изготвена од Канцеларијата на претседателот на Владата на Република Македонија се увиде дека Јавното претпријатие поради лошата финансиска состојба има блокирана сметка и објективно не може да обезбеди доволно средства за тековно одржување на објектите за спорт со кои стопанисува самото претпријатието, со што и условите за спортување се минимални. 

Од тие причини го предлагаме Предлог законот за изменување и дополнување на Законот за спортот, со што ќе се надминат горе наведените проблеми. Имено со Предлог законот се предвидува функционерот кој раководи со органот на државната управа за работите од областа на спортот да донесе по претходна согласност од Владата на Република Македонија, Правилник за начинот на стопанисување на објектите за спорт и нивна класификација од национално и локално значење во сопственост на Република Македонија. 
Со објектите за спорт од национално значење во сопственост на Република Македонија се предвидува да раководи Агенцијата за млади и спорт, додека пак со објектите за спорт кои ќе бидат класифицирани како објекти од локално значење во сопственост на Република Македонија, се предвидува сопственоста на истите да биде префрлена на општините, општините на градот Скопје, односно градот Скопје и со нив да стопанисуваат согласно законите во Република Македонија. 
Во делот на надлежностите е предвидено Агенцијата за млади и спорт за објектите од национално значење да ги превземе надлежностите за стопанисување, а општините, општините во градот Скопје и градот Скопје ќе ги превземат надлежностите за објектите за спорт од локално значење, со што се отвора простор Јавното претпријатие да престане да постои. Со ваквите решенија ќе се обезбеди непрекинато функционирање на објектите за спорт, нивно подобрено менаџирање и одржување.
 Република Македонија е социјална држава согласно Уставот на Република Македонија, па затоа Предлог Законот предвидува вработените во Јавното претпријатие за стопанисување со објектите за спорт во сопственост на Република Македонија да се превземат во Агенцијата за млади и спорт. Останатите вработени кои нема да бидат превземени во Агенцијата за млади и спорт се превземаат во единиците на локалната самоуоправа каде се наоѓа објектот за спорт од локално значење кој преминува во сопственост на единицата на локалната самоуправа, додека пак со опремата, документацијата и другите средства за работа на Јавното претпријатие за стопанисување со објектите за спорт во сопственост на Република Македонија се превземаат во Агенцијата за млади и спорт. 
Предлог Законот исто така предвидува објектите за спорт, општините, општините во градот Скопје и градот Скопје, како и Агенцијата за млади и спорт да неможат да ги рушат, пренаменуваат за друга дејност освен за дејноста спорт и истите не смеат да се отуѓуваат на трети страни.
II. ЦЕЛИ, НАЧЕЛА И ОСНОВНИ РЕШЕНИЈА 
              Целата на Законот чие донесување се предлага се заснова е во насока на подобрено и поефикасно управување со објектите од спортот, со што ќе се овозможат подобри услови за спортување во самите објекти.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот нема да предизвика дополнителни финансиски импликации врз буџетот и врз другите јавни финансиски средства.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлог законот не повлекува дополнителни материјални обврски за одделни субјекти.

ПРЕДЛОГ - ЗАКОН ЗА ИЗМЕНУВАЊЕ И

ДОПОЛНУВАЊЕ НА ЗАКОНОТ ЗА СПОРТОТ

Член 1

Во Законот за спортот („Службен весник на Република Македонија“бр. 29/2002, 66/2004,  81/2008, 18/11, 51/11 и 64/12) во членот 7 став 3 и во членот 10 став 4 алинеја 1 зборот „државната“ пред зборовите „спортска федерација“, се заменува со зборот „националната“.
Член2

Во членот 61 по став 1 се додаваат три нови става 2 ,3 и 4 кои гласат:

„Објектите од ставот 1 на овој член можат да бидат во сопственост на Република Македонија, во сопственост на општините, општините во градот Скопје и градот Скопје и во приватна сопственост.
Објектите од ставот 1 на овој член во сопственост на Република Македонија можат да бидат од национално и локално значење.  

Објектите за спорт во сопственост на Република Македонија, во сопственост на општините, општините во градот Скопје и градот Скопје не смеат да се рушат, пренаменуваат за друга дејност освен за дејноста спорт и истите не смеат да се отуѓуваат на трети лица.“

Член 3

Во членот 63 ставот 2 се менува и гласи:

„Функционерот кој раководи со органот на државната управа надлежен за работите од областа на спортот, донесува Правилник за начинот на стопанисување на објектите за спорт и нивна класификација од национално и локално значење во сопственост на Република Македонија по претходна согласност од Владата на Република Македонија“.

По ставот 2 се додава нов став 3 кој гласи: 

„Стопанисувањето со објектите за спорт од национално значење во сопственост на Република Македонија, го врши органот на државната управа надлежен за работите од областа на спортот на начин утврден согласно Правилникот од ставот 2 од овој член“. 

Член 4

Членот 64 се менува и гласи:

„Органот на државната управа надлежен за работите од областа на спортот покрај работите утврдени со закон врши и работи кои се однесуваат на стопанисувањето со објектите за спорт од национално значење во сопственост на Република Македонија, и тоа:

- инвестиционо и тековно одржување на објектите за спорт од национално значење; 

- давање на користење на објектите за спорт од национално значење на субјекти во спортот и други субјекти;

- утврдување на висината на закупот, односно склучување на договор за закуп на делови од објекти што не се во функција на спортот; 
- склучува јавно приватно партнерство во име на Владата на Република Македонија со заинтересирани страни согласно Законот за концесии и јавно приватно пратнерство;
- планирање и изградба на нови објекти за спорт и
- вршење и други работи утврдени со овој или друг закон. “
Член 5
По членот 64 се додава нов член 64-а кој гласи:

„Член 64-а

Работите од областа на надлежност на органот на државната управа надлежен за работите од областа на спортот од член 64 од овој закон можат да се вршат како јавни услуги од страна на приватен партнер согласно одредбите на Законот за концесии и јавно приватно партнерство.

Приватниот партнер е должен да ги применува сите законски и подзаконски прописи со кои се уредуваат работите од областа на спортот.

Работите на јавниот партнер во име на Владата на Република Македонија ги врши органот на државната управа надлежен за работите од областа на спортот“.
Член 6
Во членот 65 по став 1 се додаваат два нови става 2 и 3 кои гласат:

„Општините, општините во градот Скопје и градот Скопје со објектите за спорт во нивна сопственост стопанисуваат на начин утврден согласно Правилникот од член 63 став 2 на овој закон.
Општините, општините во градот Скопје и градот Скопје со објектите за спорт во нивна сопственост  покрај другото вршат и :

- инвестиционо и тековно одржување на објектите за спорт од локално значење во нивна сопственост; 

- давање на користење на објектите за спорт од локално значење во нивна сопственост на субјектите во спортот и други субјекти;

- утврдување на висината на закупот, односно склучување на договор за закуп; 
- склучуваат јавно приватно партнерство со заинтересирани страни согласно Законот за концесии и јавно приватно пратнерство
- планирање и изградба на нови објекти за спорт од локално значење и

- вршење и други работи утврдени со овој или друг закон. “
Член 7
По членот 65 се додава нов член 65-а кој гласи;

„Член 65-а

Работите од областа на надлежностите на општините, општините во градот Скопје и градот Скопје од член 65 од овој закон можат да се вршат како јавни услуги од страна на приватен партнер согласно одредбите на Законот за концесии и јавно приватно партнерство.

Приватниот партнер е должен да ги применува сите законски и подзаконски прописи со кои се уредуваат работите од областа на спортот.

Јавен партнер во постапката на склучување на договор за јавно приватно партнерство согласно овој член се општините, општините во градот Скопје и градот Скопје“.
Член 8
Членот 66 се менува и гласи:

„Со средствата добиени од стопанисувањето на објектите за спорт од национално значење во сопственост на Република Македонија располага органот на државната управа надлежен за работите од областа на спортот, и истите согласно Програма за нивно располагање ќе бидат употребени за тековно и инвестиционо одржување на објектите и унапредување и развој на спортот.

Со средствата добиени од стопанисувањето на објектите за спорт од локално значење во сопственост на општините, општините во градот Скопје и градот Скопје располагаат општините, општините во градот Скопје и градот Скопје и истите согласно Програма за нивно располагање ќе бидат употребени за тековно и инвестиционо одржување на објектите и унапредување и развој на спортот.
Програмите од член 64 став 1 и 2 ќе бидат донесени страна на Агенцијата за млади и спорт односно советот на општината, советите на општините во градот Скопје односно советот на градот Скопје најдоцна до 31.01. тековната година за наредната година.
Член 9
Член 67 се брише.
ПРЕОДНИ И ЗАВРШНИ ОДРЕДБИ
Член 10
„Лицето кое ќе постапи спротивно на член 61 став 4 од овој закон ќе сноси кривична одговорност согласно Кривичниот законик.“ 

Член 11
Правилникот за начинот на стопанисување со објектите за спорт и нивна класификација од национално и локално значење во сопственост на Република Македонија, од членот 63 став 2 од овој закон, ќе биде донесен до 01.06.2014 година“.

Член 12
Обврската за донесување на првите Програми од членот 6 на овој закон започнува од 01.01.2015 година.
Член 13
„Објектите за спорт од локално значење во сопственост на Република Македонија согласно Правилникот од членот 63 став 2, преминуваат согласно овој закон во сопственост на општините, општините во градот Скопје и градот Скопје.
Вработените во дирекцијата на Јавното претпријатие за стопанисување со објектите за спорт во сопственост на Република Македонија и вработените кои извршувале работните задачи поврзани со објектите за спорт од национално значење во сопственост на Република Македонија се превземаат во Агенцијата за млади и спорт. Вработените кои нема да бидат превземени во Агенцијата за млади и спорт се превземаат во соодветната единица на локалната самоуоправа на која преминува правото на сопственост на спортскиот објект во кој вработените непосредно ги извршувале работните задачи. 
Превземањето од став 2 од овој член ќе се спрведе во рок од 3 месеца од денот на примена на овој закон.
Сите права и обврски поврзани со спортските објекти од национално значење во сопственост на Република Македонија, утврдени во Правилникот од членот 63 став 2 од овој закон, ги презема Агенцијата за млади и спорт.

Сите права и обврски поврзани со спортските објекти од локално значење, утврдени во Правилникот од членот 63 став 2 од овој закон, ги презема соодветната единица на локална самоуправа на која преминува правото на сопственост на спортскиот објект од локално значење. 

Цела останата опрема, документација и другите средства за работа на Јавното претпријатие за стопанисување со објектите за спорт во сопственост на Република Македонија се превземаат во Агенцијата за млади и спорт“.

Член 14
Се овластува Законодавно - правната комисија на Собранието на Република Македонија да утврди пречистен текст на Законот за спортот.
Член 15
Овој закон влегува во сила осмиот ден од денот на неговото објавување во „Службен весник на Република Македонија“, а ќе започне да се применува од 01.06.2014 година.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Предлог законот за изменување и дополнување на Законот за спортот содржи  15 члена.

Со предложениот член 1 од Предлог законот се врши терминолошко усогласување на законот, имено зборот “државната“ пред зборовите „спортска федерација“ се заменува со зборот “националната“. 
Со членот 2 се предвидува во објектите од спортот можат да бидат во  сопственост на Република Македонија од национално или локално значење, во сопственост на општините, општините во градот Скопје и градот Скопје. Со ставот 3 од предложениот член се забранува објектите за спорот од локално и национално значење да не можат да се рушат, пренаменуваат за друга дејност освен за дејноста спорт и истите не смеат да се отуѓуваат на трети лица.

Со членот 3 се предивдува функционерот кој раководи со органот на државната управа надлежен за работите од областа на спортот да донесе Правилник за начиниот на стопанисување на објектите за спорт и нивна  класификација од национално и локално значење во сопственост на Република Македонија и истиот да биде донесен по претходна согласност на Владата на Република Македонија. Со објектите за спорт од национално значење во сопственост на Република Македонија ќе стопанисува органот на државната управа надлежен за работите од областа на спортот.
Со членот 4 се предвидуваат надлежностите на органот на државната управа надлежен за работите од областа на спортот кои се однесуваат за стопанисување со објектите за спорт од национално значење во сопственост на Република Македонија.

Со членот 5 се предвидува можноста органот на државната управа надлежен за работите од областа на спортот во име на Владата на Република Македонија да склучува договори за јавно приватно партнерство со приватен партнер согласно Законот за концесии и јавно приватно пратнерство.
Со членот 6 се предвидени работите кои ги вршат општините, општините во градот Скопје и градот Скопје во однос на стопанисување со објектите за спорт во нивна сопственост.

Со членот 7 се предвидува општините, општините во градот Скопје и градот Скопје да можат да склучуваат договори за јавно приватно партнерство согласно Законот за концесии и јавно приватно партнерство 

Со членот 8 се предивдува средствата добиени од стопанисувањето со објектите за спорт од национално значење ќе располага органот на државната управа надлежен за работите од областа на спортот, додека со средствата добиени од стопанисувањето со објектите за спорт од локално значење ќе располагаат општините, општините во градот Скопје и градот Скопје и истите согласно посебна Програма ќе бидат употребени за тековно и ивестициско одржување на објектите и унапредување и развој на спортот. Програмите ќе бидат донесени  најдоцна до 31.01 тековната година за наредната.

Со членот 9 се брише членот 67 од Законот за спортот.

Со членот 10 се предвидува кривична одговорност согласно Кривичниот законик за лицето кое ќе постапи спротивно на член 61 став 4 од Законот за спортот.

Со членот 11 се предвидува временскиот рок до кога треба да се донесе Правилникот за стопанисување и класификација на објектите за спорт од национално и локално значење во сопственост на Република Македонија.

Со членот 12 се предвидува обврската за донесување на првите програми за располагање со средствата добиени од стопанисување со објектите за спорт да започне  од 01.01.2015 година.
Со членот 13 се предвидува објектите за спорт од локално значење во сопственост на Република Македонија согласно закон ќе преминат во сопственост на единиците на локалната самоуправа. Вработените од Јавното претпријатие за стопанисува со објектите за спорт во сопственост на Република Македонија ќе се превземат дел во Агенцијата за млади и спорт, а дел во единиците на локална самоуправа каде се наоѓаат објектите за спорт од локално значење. Додека пак со опремата, документацијата и другите средства за работа на Јавното претпријатие за стопансување со објектите за спорт во сопственост на Република Македонија се превземаат во Агенцијата за млади и спорт.
Со членот 14 се овластува Законодавно – правната комисија на Собранието на Република Македонија да утврди пречистен текст на Законот за спортот.

Со членот 15 се предвидува влегувањето во сила на Предлог законот за изменување и дополнување на Законот за спортот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложеното решение во Предлогот на Закон за изменување и дополнување на Законот за спортот имаат за цел подобрување, унапредување и развој на спортот преку подобрено раководење со објектите за спорт од локално и национално значење и нивно поефикасно менаџирање.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со донесување на Предложениот текст на законот се предвидува  донесување на Правилник за начинот на стопанисување на објектите за спорт и нивна класификација од национално и локално значење во сопственост на Република Македонија. Надлежностите на Јавното претпријатие за стопанисување со објектите за спорт во сопственост на Република Македонија преминуваат во надлежност на органот на државната управа надлежен за работите од областа на спортот односно на единиците на локална самоуправа.
Со објектите за спорт од национално значење во сопственост на Република Македонија ќе располага органот на државната управа надлежен за работите од областа на спортот, додека пак објектите за спорт од локално значење во сопственост на Република Македонија ќе преминат во сопственост на единиците на локалната самоуправа каде се наоѓа објектот за спорт кој преминува во нивна сопственост. Со ова се отвора можност Јавното претпријатие да престане да постои со оглед на фактот дека надлежностите се пренесени на Агенцијата за млади и спорт односно на единиците за локална самоуправа. Во врска со вработените во Јавното претпријатие одредбите на Предлог законот предвидуваат нивно превземање во Агенцијата за млади и спорт, а дел во единиците на локалната самоуправа. 
ОДРЕДБИ ШТО СЕ МЕНУВААТ
Член 7

Спортскиот клуб како правно лице регистрирано како спортско здружение, може да основа друштво со ограничена одговорност или акционерско друштво, за вршење дејност спорт за остварување на неговите цели, интереси и активности, како и за финансирање на неговите функции утврдени со статутот.

Спортскиот клуб може да организира спортска школа во спортот за кој има добиено решение за вршење дејност спорт, согласно со членот 11 став 2 од овој закон.

На спортскиот клуб лиценца за организирање на спортска школа му издава Државната спортска федерација.
Член 10

Спортскиот клуб може да врши дејност спорт, ако се исполнети следниве услови:

- обезбедени соодветни објекти;

- има соодветна опрема;

- обезбеден соодветен стручен кадар и

- учествува во организиран систем на натпревари, односно спортско - рекреативни активности. 

Професионалниот спортски клуб, може да врши дејност спорт, ако:  
- има склучени договори за професионален настап со најмалку 50% од вкупниот број на регистрирани спортисти во сениорска конкуренција, 
- има склучено договор за професионална работа на еден тренер за сениорската или двајца тренери за младинската конкуренција, 
- има склучено договор за професионална работа на медицинско лице, 
- има вработено најмалку едно лице за административно технички работи, 
- обезбеди соодветни објекти,

- има соодветна опрема и

- учествува во организиран систем на натпревари и спортско-рекреативни активности. 

Националната спортска федерација на Република Македонија, може да врши дејност спорт ако:

- има организиран систем на натпревари и

- е организиран согласно со одредбите од членовите 13 и 14 на овој закон. 

Спортска школа може да работи ако се исполнети следниве услови: 
- програмата за реализација на спортската школа да е одобрена и прифатена од Државната спортска федерација;

- да се обезбедени просторни услови за нејзина реализација; 
- да се обезбедени основна опрема и реквизити, кои ги пропишува Државната спортска федерација и

- програмата ќе ја реализираат стручни лица утврдени во членот 27 од овој закон. 

Соодветни објекти, во смисла на став 1 алинеја 1 од овој член, се објектите утврдени со член 61 од овој закон.

Условите од ставовите 1 и 2 на овој член не се однесуваат на Македонскиот Олимписки Комитет.

Член 61

Објекти за спорт, во смисла на овој закон, се сметаат уредени површини и објекти кои се во функција на вршење на спортските активности.

Член 63

Функционерот кој раководи со органот на државната управа надлежен за работите од областа на спортот, донесува правилник за категоризација на објектите за спорт во сопственост на Република Македонија, а врз основа на следниве критериуми со кои се обезбедуваат услови: за остварување на јавниот интерес; за остварување на содржините на спортските активности; обезбедување на квалитет и можности за одржување на спортски натпревари од спортско-рекреативни активности, натпревари во првиот, вториот и третиот степен на системот на натпревари на државните спортски федерации; обезбедување на можности за одржување на меѓународни натпревари, турнири, одржување на европско и светско првенство; досегашното управување и инвестирање во објектот; остварените резултати во објектите и развиеност на спортот во соодветната средина преку остварените резултати.

Стопанисување со објектите за спорт во сопственост на Република Македонија, го врши Јавното претпријатие за стопанисување со објектите за спорт во сопственост на Република Македонија (во натамошниот текст: јавно претпријатие).

Член 64

Дејноста на јавното претпријатие се работите кои се однесуваат на стопанисувањето со објектите, и тоа особено: 
- инвестиционо и тековно одржување на објектите за спорт; 
- користење на објектите за спорт од субјектите во спортот и други субјекти; 
- утврдување на висината на закупот, односно склучување на договорот за закуп на делови од објекти што не се во функција на спортот; 
- планирање и изградба на нови објекти за спорт и 
- вршење и други работи утврдени со актот за основање.

Член 65

Co објектите за спорт што се во сопственост на општините, општините во градот Скопје и градот Скопје, стопанисуваат општините, општините во градот Скопје и градот Скопје, на начин утврден со закон.

Советите на општините и Советот на Градот Скопје донесуваат пропис за категоризација на објектите за спорт што се во нивна сопственост врз основа на следниве критериуми со кои се обезбедуваат услови: за остварување на локалниот интерес; за остварување на содржините на спортските активности; обезбедување на квалитет и можности за одржување на спортски натпревари од спортско рекреативни активности, натпревари во првиот, вториот и третиот степен на системот на натпревари на државните спортски федерации; обезбедување на можности за одржување на меѓународни натпревари, турнири, одржување на европско и светско првенство; досегашното управување и инвестирање во објектот; остварените резултати во објектите и развиеност на спортот во соодветната средина преку остварените резултати.

Co објектите за спорт во приватна сопственост стопанисуваат сопствениците.

Член 66

Средствата за работењето и развој на јавното претпријатие, се обезбедуваат од приходите кои ги остварува со сопствено работење, од кредитни средства и од други извори во согласност со закон.

Член 67

Работењето и организацијата на јавното претпријатие се врши според Законот за јавните претпријатија.

